შპს „საქნახშირი (ჯი აი ჯი ჯგუფი)“-ს მმართველობაში არსებული ქ. ტყიბულის მინდელის სახელობის შახტაში 2018 წლის 5 აპრილს მოხდა უბედური შემთხვევა, რასაც შედეგად მოყვა დასაქმებულების (6 მეშახტე) გარდაცვალება. პრემიერ-მინისტრის მიერ მიღებული გადაწყვეტილების საფუძველზე შახტაში მუშაობა შეწყდა, უსაფრთხოების ნორმების შესწავლის და გამოსწორების მიზნით, ხოლო დასაქმებულებს გაეცემოდა ხელფასები ამ პროცესის დასრულებამდე.   
2018 წლის 19 აპრილს მოწვეულ იქნა და საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროში გაიმართა სოციალური პარტნიორობის სამმხრივი კომისიის სხდომა. სოციალური პარტნიორობის სამმხრივი კომისიის თავმჯდომარე საქართველოს პრემიერ-მინისტრია (მხოლოდ ერთი შეხვედრა ჩატარდა მისი ხელმძღვანელობით 2014 წლის 1 მაისს), თუმცა საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტრს აქვს უფლებამოსილება მისი არყოფნის ან დავალების შემთხვევაში მოიწვიოს სხდომა. 
 19 აპრილის სხდომაზე სოციალურმა პარტნიორებმა (საქართველოს მთავრობა, საქართველოს დამსაქმებელთა და დასაქმებულთა გაერთიანებების წარმომადგენლები), „სოციალური პარტნიორობის სამმხრივი კომისიის დებულების დამტკიცების შესახებ“ საქართველოს მთავრობის 2013 წლის 7 ოქტომბრის N258 დადგენილების შესაბამისად, კომპანიის ხელმძღვანელობასთან ერთად განიხილეს ქ. ტყიბულის მინდელის სახელობის შახტის რეაბილიტაციასთან დაკავშირებული საკითხები. 
საქართველოს ბაზარზე შესაბამისი კომპეტენციისა და გამოცდილების მქონე კომპანიის/ორგანიზაციის არარსებობის გამო, მხარეები შეთანხმდნენ, მიემართათ შრომის საერთაშორისო ორგანიზაციისთვის (ILO), რათა მომხდარიყო შრომის საერთაშორისო ორგანიზაციის ჩართულობით „საქნახშირი (ჯი აი ჯი ჯგუფი)“-ს მინდელის სახელობის შახტაში შრომის უსაფრთხოების კუთხით არსებული მდგომარეობის შემოწმება/შეფასება და შესაბამისი ექსპერტული დასკვნის მომზადება, რათა  მხარეებს შეძლებოდათ სამომავლოდ შესაბამისი გადაწყვეტილებები მიეღოთ შახტის ფუნქციონირების გაგრძელების მიზანშეწონილობის განსაზღვრისთვის და ადგილობრივი მოსახლეობის შემდგომი დასაქმების, მათ შორის დასაქმების ალტერნატიული გზების მოძებნის თაობაზე.
კომისიის გადაწყვეტილებით სოციალური პარტნიორობის სამმხრივი კომისიის სამდივნოს (სამინისტროს შრომისა და დასაქმების პოლიტიკის დეპარტამენტი) დაევალა, შრომის საერთაშორისო ორგანიზაციის ექსპერტების მიერ განსახორციელებელი აუდიტისთვის ტექნიკური დავალების (ToR) მომზადების უზრუნველყოფა.
მიღებული გადაწყვეტილების თანახმად, საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრომ ეკონომიკისა და სსიპ-ტექნიკური და სამშენებლო ზედამხედველობის სააგენტოსთან კოორდინირებით შეიმუშავა ე.წ. „ტექნიკური დავალება“, სადაც განისაზღვრა კომპანიის მიერ განსახორციელებელი ინსპექტირების თემატიკა და კომპანიის საკვალიფიკაციო მოთხოვნები.
საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს მიმართვის საფუძველზე, შრომის საერთაშორისო ორგანიზაციამ პროცესში ჩასართავად და ტყიბულის შახტებში უსაფრთხოების პირობების აუდიტის განსახორციელებლად, რეკომენდაცია გაუწია 4 კომპანიას. ესენია: SRK Consulting, TUV-SUD, INSEMEX, Swedish Work Environment Authority. აღნიშნული კომპანიებიდან სამინისტროს გამოეხმაურა მხოლოდ კომპანია „INSEMEX”, რომელმაც ინსპექტირებისთვის დეტალური ხარჯთაღრიცხვისა და ჩასატარებელი  სამუშაოს  ვადების  წარმოსადგენად, სახელმწიფოსგან მოითხოვა ფინანსური მხარდაჭერა, რაც მოიცავდა   ტყიბულის შახტების პირველად დათვალიერებას და შეფასებას.
კომპანიებმა „SRK Consulting“ და „Swedish Work Environment Authority“ უარი განაცხადეს სამუშაოების შესრულებაზე შესაბამისი დარგის ექსპერტებისა და პროფილის არარსებობის გამო.  რაც შეეხება კომსპანია „TUV-SUD“, სამინისტროს დაუკავშირდა კომპანიის „Sens&Möller GmbH“ მმართველი დირექტორი უდო მილკე, რომელმაც აღნიშნა რომ აღნიშნულ საკითხთან დაკავშირებით ინფორმაცია მიიღო კომპანიისგან „TUV-SUD“ და სამინისტროს შესთავაზა შახტების შრომის უსაფრთხოების შემოწმების განხორციელება. სამინისტრომ მას წარუდგინა „ტექნიკური დავალება“ და  სთხოვა შესაბამისი ხარჯთაღრიცხვის წარმოდგენა, რაც არ იქნა წარმოდგენილი.
ამ პროცესის პარალელურად, ქ. ტყიბულის მინდელის სახელობის შატხებში შრომის უსაფრთხოების კუთხით არსებული მდგომარეობის შემოწმების/შეფასების განხორციელების სურვილი გამოთქვა კიდევ ერთმა საერთაშორისო ორგანიზაციამ „DMT GmbH & Co. KG“ და სამინისტროს შესთავაზა ინსპექტირების განხორციელება 62.582 (სამოცდაორი ათას ხუთას ოთხმოცდაორი) ევროდ, ხოლო მოლაპარაკებების შედეგად, საბოლოო თანხა განისაზღვრა  58.000 (ორმოცდათვრამეტი ათასი) ევროს ოდენობით.
საქართველოს შრომის, ჯანმრთელობისა და სოციალური დაცვის სამინისტრომ კომპანიის „DMT GmbH & Co. KG“ შესახებ მოსაზრებების წარმოდგენა სთხოვა შრომის საერთაშორისო ორგანიზაციას, რომელმაც მოიკვლია კომპანიის შესახებ ინფორმაცია და საპასუხო წერილში აღნიშნა, რომ კომპანია აფილირებულია „TUV NORD” (გერმანიის ტექნიკური ინსპექტირების ასოციაცია), რომელის სარგებლობს დადებითი რეპუტაციით. აგრეთვე, შრომის საერთაშორისო ორგანიზაციის ცნობით, კომპანიას „DMT GmbH & Co. KG“ ჰქონდა თანამშრომლობის გამოცდილება ქ. ტყიბულის მინდელის სახელობის შახტების მმართველ კომპანიასთან შპს „საქნახშირი (ჯი-აი-ჯი ჯგუფი)“. 
საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრომ შეისწავლა ზემოთ დასახელებული კომპანიების მიერ წარმოდგენილი დოკუმენტაცია და შედეგები წარედგინა 2018 წლის 7 სექტემბერს გამართულ სოციალური პარტნიორობის სამმხრივ კომისიას. შესწავლის შედეგად გამოვლინდა, რომ „ტექნიკური დავალების“ მოთხოვნებს უმეტესწილად აკმაყოფილებდა კომპანია „DMT GmbH&Co.KG“. 
საქართველოს პრეიმერ-მინისტრის 2018 წლის 2 ნოემბრის განკარგულებით  მოწონებულ იქნა კომპანიასა და სამინისტროს შორის გაფორმებული ხელშეკრულება. ამასთან, ეკონომიკის სამინისტროს მიერ აუდიტის პროცესში ჩართული იყვნენ ქართველი ექსპერტები.
„DMT GmbH&Co.KG“-ს მიერ მინდელის სახელობის შახტაში ჩატარდა შრომის უსაფრთხოების აუდიტი ქართველი ექსპერტების მონაწილეობით და მომზადდა შესაბამისი ანგარიში.  ანგარიში ელექტრონულად იქნა გაგზავნილი მთავრობაში და „საქნახშირი (ჯი აი ჯი ჯგუფი)“-ში შემდგომი ნაბიჯების დაგეგმვის მიზნით.
[bookmark: _GoBack]აღსანიშნავია, რომ ანგარიში არ გასაჯაროვებულა, ვინაიდან ის საჭიროებს სოციალური პარტნიორობის სამმხრივი კომისიის მოწვევას და კომისიის წევრების ერთობლივ გადაწყვეტილებას ანგარიშის მიღების თაობაზე.  მხოლოდ ამის შემდეგ ჩაითვლებ ის ოფიციალურ დოკუმენტად და იქნება მისი გასაწაროების საშუალება.

